
Mengelak Keganasan Dalam Mendidik Anak

Muslimin dan Muslimat yang dirahmati Allah,

Marilah kita bertakwa kepada Allah (s.w.t.) dengan melakukan
segala perintah-Nya, dan menjauhi segala larangan-Nya. Semoga
kita tergolong di kalangan hamba-Nya yang mulia dan dikasihi.

Amin.
Saudara dan saudari,

Anak-anak merupakan anugerah dari Allah (s.w.t). Mereka adalah

dambaan pasangan suami isteri untuk menyerikan lagi suasana



rumahtangga yang dibina. Secara fitrahnya, manusia merasa
gembira apabila dikurniakan zuriat bagi melengkapkan institusi

keluarganya.

Namun, anugerah yang diberi oleh Allah itu disertakan dengan
tanggungjawab dan amanah yang perlu dipikul dengan cermat oleh
setiap ibu dan ayah. Dalam membesarkan anak-anak, terdapat
waktu yang mana ibu dan ayah merasa gembira dan bahagia.
Pada waktu yang lain pula, mereka menghadapi keadaan yang

menekan perasaan dan emosi dek karenah anak-anak.

Membesarkan anak-anak ada cabarannya. Hal ini jelas terakam di

dalam firman Allah (s.w.t.):

Yang bermaksud, “Sesungguhnya pada harta dan anak-anak
kamu terdapat ujian (untuk kamu) dan di sisi Allah ganjaran pahala

yang besar.” (al-Taghabun:15)

Walaupun terdapat pelbagai cabaran dalam membesarkan anak,
ia tidak memberi hak kepada ibu dan ayah melakukan apa sahaja
tindakan yang mereka inginkan. Lebih-lebih lagi jika tindakan-
tindakan tersebut menyebabkan penganiayaan terhadap anak-

anak.

Saudara dan saudari,



Menurut perangkaan rasmi, terdapat peningkatan pada siasatan
kes-kes penderaan anak sama ada secara fizikal, seksual ataupun
anak yang diabaikan, diantara tahun 2017 sehingga tahun 2021.
Peningkatan ini sepatutnya membuat kita muhasabah diri tentang

masalah yang dihadapi oleh masyarakat.

Kita harus tanya diri kita; Apakah penyebab kepada masalah ini?
Dan apakah jalan penyelesaian untuk mengurangkan kes-kes

tersebut.
Saudara dan saudari,

Anak-anak adalah golongan yang lemah. Mereka menerima
sahaja apa yang diberi dan ditunjukkan kepada mereka. Sikap
serta peribadi yang bakal terbentuk dalam diri anak-anak adalah
cerminan dari ibu bapa mereka. Mereka akan membesar dengan
corakan dan gambaran yang mereka lihat sewaktu kecil.
Sepertimana kita melayani mereka, begitu juga mereka akan
melakukan tindakan yang sama kepada keluarga mereka dan

masyarakat sekeliling mereka kelak.

Jika mereka ditontonkan dengan kelembutan dan kemesraan
dalam keluarga, mereka akan jadikan ia sebagai panduan. Jika
keganasan yang sering berlaku di hadapan mereka, itu juga akan

membentuk ‘belief system’ mereka dalam kehidupan. Justeru, ibu-



bapa perlu memberi contoh yang terbaik kepada semua ahli

keluarga.

Mari kita lihat contoh dari Rasulullah (s.a.w.). Aisyah (r.a.) berkata
yang bermaksud: “Rasulullah (s.a.w.) tidak pernah memukul
pembantunya ataupun mana-mana perempuan, atau apa-apa

dengan tangannya.” (Hadis Riwayat Ibn Majah)
Saudara dan saudatri,

Pandanglah anak-anak kita dengan penuh rahmah serta kasih
yang mendalam. Contohilah Rasulullah (s.a.w.) yang menjadikan
sifat rahmah sebagai nilai asas bagi interaksi kita sesama manusia
terutama sekali dengan ahli keluarga. Sayyidah Aisyah (r.a.)

menyifatkan Baginda (s.a.w.) sambil berkata:

Yang bermaksud: “Aku tidak pernah melihat seseorang yang
menunjukkan rahmah kepada keluarganya lebih dari Rasulullah

(s.a.w.)”. (Hadis riwayat Ibn Hibban)

Akhir sekali, jangan kita lupa untuk sentiasa mendoakan bagi
kesejahteraan anak-anak kita. Doa-doa ibu dan ayah adalah doa

yang tidak akan ditolak oleh Allah (s.w.t.).



Semoga Allah menjadikan anak-anak kita Muslim sejati yang

banyak berbakti kepada masyarakat. Amin Ya Rabbal ‘Alamin.

